
Тақризи
муқарризи расмӣ ба рисола ва автореферати Саидова Нилуфар 

Абдулмаҷидовна дар мавзуи «Таҳлили луғавӣ-грамматикии зарф дар 
забонҳои тоҷикӣ ва англисӣ (дар асоси маводи “Ёддоштҳо”-и Садриддин 
Айнӣ)» барои дарёфти дараҷаи илмии номзади илми филология аз рӯйи 
ихтисоси 10.02.20 - Забоншиносии муқоисавй-таърихй, қиёсӣ ва 
муқоисавй

Морфология ва синтаксис грамматикаи ҳар як забонро ташкил 

дода, дар доираи онҳо ҳиссаҳои нутқ ва ибораву ҷумла омӯхта 

мешаванд. Агар аз як тараф, дар доираи сарф шакли калимаву 
мансубияти он ба ин ё он ҳиссаи нутқ омӯхта шавад, аз тарафи дигар, 

вижагиҳои корбурду истифодаи вожаҳо ва таркиби морфологии онҳо 
низ дар доираи он таҳқиқ мегардад.

Омӯзишу пажӯҳиши ин ё он ҳиссаи нутқ аз лиҳози муқоисаву 

муқобала дар забонҳои гуногуннизому гуногунсохтор аз аввали садаи 
XX оғоз гардида, то ба имрӯз таҳқиқоту таълифоти сершуморе анҷом 
ёфтанд. Бештари таҳқиқоти анҷомёфта ба ин ё он бахши луғоту 
истилоҳоти соҳаҳои мухталиф ё ҷанбаҳои забоншиносӣ мансуб буда, 
пажуҳиши хусусиятҳои луғавию маъноӣ ё решашиносиву сохторӣ бар 
мабнои осори ин ё он носиру нозир аз мадди назари муҳаққиқон дур 
монда буд. Ҳамин тавр, рисолае, ки таҳқиқ шудааст ба яке мавзӯҳои 
умдаи забоншиносии муқоисавӣ-типологӣ бахшида шуда, дар он 
муаллиф вижагиҳои луғавию гармматикии зарфи забонҳои тоҷикӣ ва 

англисиро дар асоси “Ёддоштҳо”-и Садриддин Айнӣ мавриди таҳлилу 

баррасӣ ва муқоиса қарор додааст.
Рисолаи Саидова Нилуфар Абдулмаҷидовна «Таҳлили луғавӣ- 

грамматикии зарф дар забонҳои тоҷикӣ ва англисӣ (дар асоси маводи 

“Ёддоштҳо”-и Садриддин Айнӣ)» аз муқаддима, се боб, 8 фасл, 6 зерфасл 

ва хулосаву феҳристи адабиёт иборат аст. Дар муқаддимаи рисола сухан 

дар бораи мубрамияти мавзуъ, дараҷаи таҳқиқ, мақсад ва вазифаҳои 

таҳқиқ, методҳои таҳқиқ, навгониҳои илмии рисола, аҳамияти 

назариявии таҳқиқ, моҳияти амалии таҳқиқ, асосҳои назариявӣ ва 

методологияи таҳқиқ, нуктаҳои муҳими рисола, коркард ва татбиқи 

иатиҷаҳои таҳқик ва сохтори рисола меравад.



Боби якуми диссертатсия - «Асосҳои назариявии таҳқиқи 

муқоисавии зарф дар забонҳои тоҷикӣ ва англисй» унвон дошта, дар он 

мафҳуми зарф дар забоншиносӣ, тафовути зарф аз сифат ва дараҷаҳои 

қиёсии зарф мавриди баррасӣ қарор гирифтаанд. Боби мазкур аз 

матолиби муқадимавӣ оғоз шуда, дар он муаллиф андешаҳои худро 

роҷеъ ба мавқеи зарф ҳамчун ҳиссаи мустақили нутқ дар забонҳои 

фавқуззикр маён мекунад.

Дар фасли якум муаллиф ба мафҳуми зарф аз нигоҳи 

суханшиносони ватаниву хориҷӣ таваҷҷуҳ намуда, роҷеъ ба дараҷаи 

корбурди он дар муқоиса аз дигар ҳиссаҳои нутқ, алалхусус сифату исм 

ва зарф андешаҳои худро баён мекунад. Дар ҳамин фасл муаллиф ба 

таҳлили пайдоиши зарф ишора намуда, қайд мекунад, ки “Агар ба 

басомади зарф назар афканем, он дар муқоиса бо дигар ҳиссаҳои 

мустақили нутқ дертар, яъне дар заминаи ҳиссаҳои дигари нутқ ба вуҷуд 

омада, дар ҳоли ҳозир бо роҳу воситаҳои гуногун рушд ёфта истодааст” 

(саҳ.15). Ба пиндори мо, диду назари муаллиф қобили қабул аст, зеро 
зарф дар асоси ҳиссаҳои нутқи дигар ба вуҷуд омада, аз онҳо тафовут 
дорад. Дар ин масъала низ, назари муаллиф чунин аст: “Яке аз 
хусусиятҳои фарқкунандаи зарф аз дигар ҳиссаҳои нутқ дар он аст, ки 

зарфҳо аз забонҳои дигар иқтибос намешаванд, аммо бо вуҷуди ин, дар 

забони тоҷикӣ як қатор зарфҳое мавҷуданд, ки решаашон арабӣ буда, ба 

воситаи илова намудани пасванди -ан сохта шудаанд, ба монанди: 
воқеан, бадоҳатан, мустақиман, амалан: «... ва низ муаллим бояд тарзи 

иавиштани он ҳарфро ба шогирд амалан нишон диҳад»; тахминан: 
«Деҳаи Болои Рӯд ба тарафи шимоли Маҳаллаи Боло буда, дар байни ин 

ду деҳа тахминан ҳазор қадам роҳ буд» ( саҳ. 17).”
Фасли дуюми боби мазкур ба тафовути зарф аз сифат бахшида 

шудааст. Аз лиҳози алоқаи сарфӣ байни сифат ва зарфи забонҳои 

таҳқиқшаванда умумияти бештаре мавҷуд аст. Зарф дар забонҳои 

муқоисашаванда аз лиҳози хусусиятҳои грамматикӣ ба сифатҳои аслӣ 

бештар шабоҳат дорад. Яке аз вижагиҳои умумии ҳиссаи нутқи мазкур 



дар забонҳои зикршуда мавҷуд набудани категорияи шумора, падеж ва 

ҷинсият дар зарф ба шумор меравад.

Дараҷаҳои қиёсии зарф дар фасли сеюми боби мазкур таҳлил 

мегардад. Ба андешаи муаллиф “Мавҷудияти дараҷаи муқоисавӣ дар 

зарфҳо яке аз он хусусиятҳоест, ки аз шабоҳат доштани сифатҳо ва 

зарфҳои аслӣ шаҳодат медиҳад. Қисми зиёди зарфҳо дорои категорияи 

дараҷа мебошанд. Дараҷаҳои муқоисавӣ ва олии зарф асосан ба воситаи 
пасванди -тар ва таркиби «аз ҳама» ифода карда мешаванд” (саҳ.35). 
Ҳар як дараҷаи зарфи забонҳои муқоисашванда бо мисолҳо таҳлилу 
баррасӣ гардида, муаллиф диду назари худро роҷеъ ба масъалаи мазкур 
мушаххас баён намудааст.

Боби дуюми рисола - «Таҳлили муқоисавии зарфҳои хосаи тавсифӣ 

дар забонҳои тоҷикӣ ва англисТ» номгузорӣ шуда, дар он хусусиятҳои 

фарқкунандаи зарфҳои тарзи амал, монандӣ ва миқдору дараҷа таҳлилу 

баррасӣ мегарданд. Нахуст, муаллиф зарфҳои хосаи тавсифии забонҳои 

муқоисашавандаро дастабандӣ намуда, баъдан, роҷеъ ба таҳли 
хусусиятҳои монадиву фарқкуннада ва умумияти зарфҳои гурӯҳи мазкур 

даст мезанад.
Хусусиятҳои луғавию маъноии зарфҳои тарзи амал дар фасли 

якуми боби мазкур таҳлил карда шудааст. Муаллифи ин маъно ва сохтор 

таҳлил гардида, мавқеи ҳар як зарф дар ҷумла муайян карда мешавад. 

Муаллиф зарфҳои тарзи ҳарду забонро аз лиҳози маънои луғавиашон ба: 

“1) зарфҳои ифодакунандаи тарз ва сифати амал; 2) зарфҳои тарзи 
ифодакунандаи ҳолату вазъият; 3) зарфҳои тарзи ифодакунандаи 
рафтору муносибат” (саҳ. 44) тасниф намуда, роҳҳои ифодаи онҳоро 
баррасӣ намудааст.

Зерфасли фасли якум ба таҳлилми таркиби морфологии зарфи 

тарзи амал дар забонҳои тоҷикӣ ва англисӣ бахшида шуда, муаллиф 

зарфҳи мазкурро аз лиҳози сохт ба содаву сохта ва мураккабу таркибӣ 
ҷудо мекунад. Дар ҳамин зерфасл муҳаққиқ нақши унсурҳои зарфсозро 



дар ташаккули зарфҳои тарз қайд карда, сермаҳсуливу каммаҳсулии 
онҳро муайян намудааст.

Зикри як нуктаро зарур мешуморем, ки муаллиф ҳар як зарфи тарзи 
амали забонҳои муқоисашавандаро таҳлили намуда, дараҷаи истеъмоли 
вандҳои зарфсозро дар шакли диграммаҳо нишон додааст, ки ин шеваи 
баён ва таҳлил дар рисолаҳои то ин замон таҳқиқгардида ба чашм 
намерасид.

Дар фасли дуюм вижагиҳои монандиву тафовути зарфҳои монандӣ 

дар забонҳои муқоисашаванда таҳлилу баррасӣ мегарданд мегардад. 

Нахуст, муаллиф моро бо тарзу усули ташаккули зарфи монандӣ ошно 
сохта, баъдан, хусусиятҳои фарқкунанда ва умумияту монандии ин 

намудаи зарфро бо мисолҳои мушаххас мекунад. Зерфасли фасли дуюм 
ба таҳлили таркиби морфологии зарфи монанди бахшида шуда, унвонҷу 
зерфаслро бо баррасии унсурҳои зарфи монандисоз ҷамъбаст мекунад.

Фасли сеюми боби мазкур ба таҳлилу муқоисаи хусусиятҳои 

лугавию маъноии зарфи миқдору дараҷа дар забонҳои тоҷикиву англисӣ 

бахшида шудааст. Дар ибтидо, муаллиф моро бо таърифи зарф ошно 
намуда, баъдан, хусусиятҳои маъноии онҳоро таҳлил мекунад. Яке аз 
ҷиҳатҳои мусбии таҳқиқи фасли мазкур дар он зоҳир мегардад, ки 
унвонҷӯ дар зерфасли фасли зикршуда зарфҳои микдору дараҷаро аз 
нигоҳи таркиби морфологиашон дастабандӣ карда, дар шакли 

диаграмма хусусиятҳои омории онҳоро нишон додааст.

Боби сеюми рисола - «Таҳлили муқоисавии зарфҳои ҳолй дар 

забонҳои тоҷикй ва англисй» унвон дошта, дарон хусусиятҳои луғавию 
маъноӣ ва сохтории зарфҳои замон, макон, самт ва сабабу натиҷа 

мавриди таҳлили амиқи илмӣ қарор мегирад.

Дар фасли якум вижагиҳои луғавию маъноии зарфи замон таҳлилу 
баррасӣ гардида, доимӣ ё ғайридоимӣ будани замони иҷрои амал, 
мушаххас ё номушаххас будани он ва лаҳзагӣ будани амалро таъкид 
мекунад. Таркиби морфологии зарфи замон дар зерфасли якум баррасӣ 
мешавад. Зерфасли мазкур бо таҳлили омории таркиби сарфии зарфи 
замони забонҳои муқоисашванда ба анҷом мерасад.



Зарфи макон ва вижагиҳои монандиву тафовути он бо мисолҳои 

мушаххас дар фасли дуюм таҳлилу баррасӣ мегаранд. Ҳар як зарфи 

мансуби ин гурӯҳ аз нигоҳи маънову сохтор низ дар ҳамин фасл таҳқиқ 

шудаанд. Дар интиҳои фасли мазкур таҳлили омории зарфи макон аз 

ҷиҳати таркиби морфологӣ дар шакли диаграмма пешниҳод гардидааст.
Фасли сеюм ба таҳлили муқоисавии хусусиятҳои луғавию маъноии 

зарфҳои сабабу мақсад бахшида шудааст. Таркиби морфологии ин 

намуди зарфҳо муфассал таҳлил гардида, дар шакли диаграмма оварда 
шудааст.

Дар хулосаи диссертатсия муаллиф натиҷаҳои таҳқиқоти худро дар 

21. банди ҷудогона ҷамъбаст кардааст, ки ин ҳама аз аҳамияти назарӣ ва 

амалӣ холӣ нест.

Рисолаи илмии Саидова Нилуфар Абдулмаҷидовна дар асоси 

меъёрҳои нави илмӣ таҳия гардидааст. Тарзу усули иқтибос, таҳияи бобу 

фасл, хулоса ва феҳристи адабиёт тибқи талаботи меъёрҳои нави таҳияи 

корҳои илмию таҳқиқотӣ ба роҳ монда шудааст.

Тамоми мақолаҳои нашрнамудаи муаллиф мӯҳтавои рисоларо 

инъикос менамояд. Рисолаи мазкур барои хондани курси «Типологияи 
муқоисавии забонҳои тоҷикӣ ва англисӣ», «Луғатшиносӣ», 

«Фразеологияи забонҳои тоҷикӣ ва англисӣ», «Морфологияи забонҳои 
тоҷикиву англисӣ» мусоидат менамояд.

Дар баробари дастовардҳои муҳими илмӣ рисола аз камбудиву 

норасоиҳо низ холӣ нест:

1. Дар рисола муаллиф бештар ба фикру андешаҳои муҳақиқони 
тоҷику рус такя намуда, диду назари суханшиносони англис каме аз 

назари муҳаққиқ дур мондааст.
2. Агар муаллиф вандҳои зарфсози забонҳои муқоисашвандаро дар 

шакли диаграмма ё ҷадвал нишон медод, арзиши илмии рисола боз 

афзун мегардид.



3. Дар рисола назари танқидии муаллиф кам ба чашм мерасад, хуб 
мебуд, ки диссертант муносибати худро роҷеъ ба баёни ин ё он 
проблемаи рисола муайян менамуд.

4. Дар баъзе аз саҳифаҳои рисола (19, 21, 33, 91...... ) ва автореферат

(саҳ. 11, 13, 17.... ғалатҳои имлоӣ ва услубӣ ба чашм мерасад.

Дар маҷмуъ, камбудиҳои ишорашуда ба аҳамияти илмии таҳқиқоти 

анҷомдодашуда таъсири манфӣ нахоҳад расонд, зеро онҳо 

ислоҳпазиранд ва ба асонӣ баратарф хоҳанд шуд.

Ҳамин тавр, диссертатсияи Саидова Нилуфар Абдулмаҷидовна дар 

мавзуи «Таҳлили луғавӣ-грамматикии зарф дар забонҳои тоҷикӣ ва 

англисӣ (дар асоси маводи “Ёддоштҳо”-и Садриддин Айнӣ)» таҳқиқоти 

илмии баанҷомрасида буда, ба талаботи «Тартиб додани дараҷаҳои 

илмӣ», ки бо қарори Ҳукумати Ҷумҳурии Тоҷикистон аз 30.06.2021, № 

267 ба тасвиб расидааст, ҷавобгӯ аст ва муаллифи он сазовори дарёфти 

дараҷаи илмии номзади илми филология аз рӯйи ихтисоси 10.02.20 - 

Забоншиносии муқоисавӣ-таърихӣ, қиёсӣ ва муқоисавӣ мебошад.

